
 � Tgi che sa chatta cun ina commu-
nitad rumantscha durant l’advent en-
conuscha il «Chalender ladin» (dapi 
1911), il «Calender per mintga gi» (da-
pi 1922) u il «Calender Romontsch» 
(dapi 1859). Quels cudeschs vegnan 
edids e vendids fin november ed en-
tschatta december.  «Ina cronica da 
l’onn passà, ligns ed in register da las au-
toritads ecclesiasticas e civilas cumplet-
teschan il chalender ch’ha in caracter re-
giunal e pratic ed appartegna a la litte-
ratura da diever la pli populara (…). En 
il 20. tsch[ientaner] èn [ils chalenders] 
daventads purtaders culturals cun in 
cuntegn ch’emprova da dar in maletg da 
la vita e cultura (…) cun ediziuns da fin 
5000 exemplars» (1). Dapi 1919 datti er 
in chalender dal Grischun talian: L’«Al-
manacco del Grigioni Italiano», edì a 
Cuira da la «Pro Grigioni Italiano» (Pgi) 
e stampà da Menghini a Poschiavo. 
L’ediziun per 2019 cumpiglia 315 pagi-
nas numeradas, numnadamain ina part 
generala, ina per Mesolcina e Calanca, 
ina per la Bergiaglia, ina per il Puschlav 
ed ina per il «calendario». I  suondan re-
censiuns da quatter artitgels, trais da la 
part generala ed in da la bregagliotta.

La magistra da Beiva
L’emprima part e la bregagliotta cunte-
gnan mintgina in necrolog d’Elda Si-
monett-Giovanoli (1924–2018). Lezza 
vegn numnada «una Bandiera dell’ita-
lianità grigionese» da redactur Remo 
Tosio, autur da l’emprim necrolog (pp. 
14–16). President Oscar Luigi Scalfaro 
(1918–2012) l’ha nominada «Cavaliere 
di gran croce dell’ordine al merito della 
Repubblica Italiana» (p. 14). La Pro 
Helvetia l’ha lura dà in premi «per sua 
activitad litterara e pedagogica» e la Pgi 
il Premio Cubetto sco ad ina «felice in-
terprete dello spirito grigionitaliano» 
(p. 176). Ella era magistra primara a 
Beiva, oz fracziun da Surses, lezza giada 
vischnanca italofona, ed ha cumbattì 

«continuamente e con molta tenacia per 
promuovere e salvare la latinità del pic-
colo villaggio alpino minacciato dall’in-
tedescamento» (part bregagliotta, Fon-
dazione Giovanoli, p. 176). Ella ha scrit 
blers artitgels en la pressa grischuna ed 
en l’almanacco, sco era plis cudeschs, 
t.a. «C’era una volta Bivio» (Menghini,
Poschiavo 1992). En l’emprima part da
l’«almanacco» ha Tosio scrit anc in essai
(pp. 18–19) che fa endament la renova-
ziun da la regenza chantunala il zercla-
dur passà. L’autur rapporta detagliada-
main davart ils problems da la pbd gri-
schuna avant l’eleczun, ils resultats dal
scrutini, quels da la segunda dumbra-
ziun da cedels e la nova repartiziun dals
departaments. Da Bumaun 2019 vegn
cuss. guv. Jon Domenic Parolini (*1959;
educaziun, cultura e protecziun da l’am-
bient) president da la regenza ed en lez-
za unic commember da la pbd; la pcd
vegn per la paja represchentada da dus
cuss. guv., numnadamain vinavant da
Mario Cavigelli (*1965; con strucziun,
traffic e selvicultura) ed en pli da Mar-
cus Caduff (*1973; economia publica e
fatgs socials). La regenza nova cumpi-
glia mo umens.

Perscrutaziuns archeologicas
Nando Iseppi, docent emerità da talian 
ed istorgia a la scola chantunala, ha scrit 
en la part generala da l’«almanacco» in 
essai davart la preistorgia dal Grischun 
talian. El ha interrogà l’anteriur archeo-
log chantunal Jürg Rageth (pp. 32–38); 
lez ha declerà: «En il Moesano datti dif-
ferents lieus d’exchavaziuns. Ins ha 
chattà bler material en las fossas ed ils 
abitadis da Castaneda, sco er en las fos-
sas da Mesocco, Cama e Roveredo (…). 
A Castaneda han ins chattà var 150 fos-
sas cun equipament: Fivlas, ureglins, sa-
dellas, chantas, cheramicas euv. (…). 
Ins ha era chattà material neolitic e dal 
temp da bronz; ils chats da Mesocco èn 
mesolitics e neolitics, quels cun equipa-
ment da fossa dal temp da fier e dal ro-
man. A Cama e Sta. Maria (Calanca) 

datti fossas dal temp da fier e dal roman, 
a Roveredo fossas romanas e rests d’abi-
tadis medievals temprivs (…). A Casta-
neda han ins scu vrì fastizs d’arader ed in 
vitget dal neoliticum tardiv che cum-
provan ch’ins du vrava l’arader sper la 
zappa en il terz millenni a. Cr. En las 
fossas da Castaneda devi pliras crias e sa-
dellas dal bronz dal 6avel, 5avel e quart 
tschientaner a. Cr. (…). A Roveredo 
han ins chattà in vast abitadi cun ora-
vant tut material dals temps da bronz e 
da fier, insatge dal temp roman e restan-
zas medievalas (…). Il traffic da Casac-
cia gieva sur il Pass dal Set giu vers il Sur-
ses. Dal 2007–2008 han l’Academia ba-
varaisa da las scienzas ed il Servetsch ar-
cheologic dal Grischun perscrutà ina 
planira auta sin il Pass dal Set. Là han 
ins scuvrì bleras armas (sferas da plom 
per schlingia, frizzas per catapult), den-
tant era 70–80 pals da fier per tendas, 
passa 400 guttas per chalzers ed auters 
objects dal temp roman che cumprovan 
il transit d’in’armada romana ils onns 
16–15 a. Cr. e, forsa curt oravant, la pre-
schientscha d’in impurtant champ mi-
litar (…) sco er indizis d’ina confrunta-
ziun tranter schuldada romana ed indi-
gens (…). A Mesauc e Castaneda devi 
bajetgs sin pals verticals che pussavan 
sin ina rampa (…). A Poschiavo han ins 
scuvrì in abitadi roman; ins ha chattà 
munaidas romanas e cheramica (…) sco 
era var tschinquanta fossas dal temp ro-
man e dal temp medieval tempriv» (2). 
La davosa pagina da l’essai cuntegn in 
plan da Poschiavo cun la posiziun dals 
chats archeologics da fossas. En las quat-
ter valladas en dumonda vanzi anc bler 
da perscrutar.

